
IQTISODIY 
GLOBALLASHUVNING 
NAZARIY ASOSLARI

Abduraxmonov Farxod Abdufarmonovich
Siyosiy	fanlar	doktori	(DSc),	Toshkent	davlat	iqtisodiyot	universiteti	
“Jahon	iqtisodiyoti”	kafedrasi	dotsenti	v.b.

Annotatsiya:	Ushbu	maqolada	iqtisodiy	globallashuvning	mohiyati,	ahamiyati	va	nazariy	asoslari	yoritib	berilgan.	Shuning- 
dek,	globallashuvning	ijobiy	va	salbiy	jihatlari	bayon	etilgan.

Kalit	so‘zlar:	integratsiya,	globallashuv,	jahon	iqtisodiyoti,	transmilliy	kompaniyalar,	baynalminallashuv.
Abstract:	This	article	describes	the	essence,	meaning	and	theoretical	foundations	of	economic	globalization.	Also,	the	
positive	and	negative	aspects	of	globalization	are	described.

Key	words:	integration,	globalization,	world	economy,	transnational	companies,	internationalization.
Аннотация:	В	данной	статье	описаны	сущность,	значение	и	теоретические	основы	экономической	глобализации.	
Также	описаны	положительные	и	отрицательные	стороны	глобализации.

Ключевые	слова:	интеграция,	глобализация,	мировая	экономика,	транснациональные	компании,	интернациона-
лизация.

K I R I S H
“Globallashuv”	 atamasi	 hozirgi	 kunda	 juda	 keng	 ma’noda	 qo‘llanilib	 kelmoqda.	 Globallashuv	 nafaqat	

iqtisod,	balki	siyosat,	madaniyat,	xavfsizlik	va	ekologiya	sohalariga	ham	tegishlidir.	Biroq	globallashuv	jarayoni,	
birinchi	navbatda,	iqtisodiy	hodisa	sifatida	boshlangan.	Bunga	so‘nggi	o‘ttiz	yilliklarda	jahon	iqtisodiyotida	va	
butun	xalqaro	iqtisodiy	munosabatlar	tizimidagi	keskin	o‘zgarishlar	sabab	bo‘ldi.	Iqtisodiy	hayotning	baynalmi-
nallashuvi	bosqichi	jahon	iqtisodiyotining	globallashuvi	bo‘lib,	uning	asosini	iqtisodiy	integratsiya	tashkil	etadi.	
Shuning	 uchun,	 birinchi	 navbatda,	 “jahon	 iqtisodiyotining	 globallashuvi”	 tahlil	 etish	 maqsadga	 muvofiqdir.	
Boshqa	sohalardagi	globallashuv	asosan	davlatlar	o‘rtasidagi	o‘zaro	bog‘liqlikning	kuchayishini	anglatadi.

Xalqaro	munosabatlarning	globallashuvi	 xalqaro	munosabatlar	 sohasidagi	 ijtimoiy	hayotning	 turli	 soha-
lari,	 shu	 jumladan,	 iqtisodiyot,	 siyosat,	 ijtimoiy	 soha,	madaniyat,	 ekologiya,	 turizm	 va	 boshqalarning	 o‘zaro	
bog‘liqligi	va	o‘zaro	ta’sirining	kuchayishi	bilan	tavsiflanadi.	Hozirgi	vaqtda	hech	bir	mamlakat	xalqaro	me’yorlar	
va	iqtisodiy	faoliyatning	asosiy	ishtirokchilarini	rivojlantirishning	ustuvor	yo‘nalishlarini	hisobga	olmagan	holda	
iqtisodiy	rivojlanish	strategiyasini	shakllantira	olmaydi	va	amalga	oshirolmaydi.

Iqtisodiyotning	globallashuvi	jahon	taraqqiyotining	qonuniyatlaridan	biridir.	Bu	iqtisodiy	makonning	shakl- 
lanishi	 bilan	 bog‘liq	 bo‘lib,	 unda	 tarmoq	 tuzilishi,	 axborot	 va	 texnologiyalar	 almashinuvi,	 ishlab	 chiqaruvchi	
kuchlarning	 tarqalish	 geografiyasi	 jahon	 kon’yunkturasini	 hisobga	 olgan	 holda	 aniqlanadi	 hamda	 iqtisodiy	
o‘sish	va	pasayishlar	umuman	olganda	sayyoraviy	tusga	ega	bo‘ladi.

Ushbu	 jarayonda	 ishtirok	etuvchi	barcha	mamlakatlarning	 tashqi	omillari	 (iqtisodiy,	 ijtimoiy	va	madaniy)	
ta’siri	ostida	yuzaga	keladi.	Globalizatsiya	milliy	to‘siqlarsiz	yagona	jahon	bozorini	(bozorlarini)	shakllantirish	va	
barcha	uchun	umumiy	huquqni	yaratishni	ko‘zda	tutadi.	

Globallashuvning	asosiy	oqibatlari	xalqaro	mehnat	taqsimoti,	migratsiya	(kontsentratsiya),	global	miqyosda	
kapital,	inson	va	ishlab	chiqarish	resurslarining	harakati,	qonunchilikni	standartlashtirish,	iqtisodiy	va	texnologik	
jarayonlar,	shuningdek,	turli	mamlakatlar	madaniyatlarining	yaqinlashishi	va	uyg‘unlashuvidir.	Bu	tizimli	xusu- 
siyatga	ega	bo‘lib,	jamiyat	hayotining	barcha	sohalarini	qamrab	oluvchi	obyektiv	jarayondir.	Globallashuv	nati-
jasida	dunyodagi	barcha	subyektlar	bir-biri	bilan	bog‘lanib,	bir-biriga	tobe	bo‘ladi.

Iqtisodiy	globallashuvning	murakkab	jarayonlari,	bir	tomondan,	davlatlarning	jahon	iqtisodiy	maydonidagi	
o‘zaro	 aloqalari	 va	 o‘zaro	 bog‘liqligining	 chuqurlashishida,	 ikkinchi	 tomondan	 esa,	 rivojlangan	 va	 rivojlana- 
yotgan	mamlakatlar	o‘rtasidagi	qarama-qarshiliklarning	kuchayishida,	raqobatning	keskinlashuvida	namoyon	

bo‘lmoqda.	Jahon	bozorlarida	va	atrof-muhit	tizimlarida	ham	ijobiy	va	ham	salbiy	o‘zgarishlarning	kuchayishi	
jahon	iqtisodiyotida	globallashuvning	mohiyati	va	rivojlanish	tendensiyalarini	siyosiy	iqtisodiy	tahlil	qilishni	dol-
zarb	masalaga	aylantiradi.

Tadqiqot	 ishining	 asosiy	 maqsadi	 jahon	 iqtisodiyotidagi	 globallashuv	 jarayonlarining	 mohiyatini	 ochib	
berish	va	undagi	zamonaviy	tendensiyalarni	tavsiflashdan	iborat.	

M A V Z U G A  O I D  A D A B I Y O T L A R N I N G  T A H L I L I
Ko‘pgina	xorijiy	va	mahalliy	iqtisodchi	olimlar	tomonidan	globallashuvning	sabablari	va	uning	harakatlanti-

ruvchi	kuchlari	haqida	bir	qator	ilmiy	izlanishlar	olib	borilgan.	Jumladan,	globalizatsiyaning	mohiyati,	shakllari,	
uning	ijobiy	va	salbiy	jihatlari	taniqli	xorijiy	iqtisodchi,	siyosatshunos,	sotsiolog	olimlar:	U.	Bek,	Z.	Bjezinskiy,	
Dj.	Bxagvati,	I.	Vallerstayn,	E.	Giddens,	G.	Kissindjer,	L.	Skler,	T.	Levitt,	Dj.	Stiglits,	Dj.	Soros,	M.	Kastels,	R.	
Roberson,	G.	Terborn,	M.	Uterson,	S.	Xantingtonlar	tomonidan	tadqiq	etilgan.

“Global”	tushunchasi	(Lat.	Globus-fransuzlardan	shar,	Global-keng	qamrovli,	universal).	Bu	atama	birin- 
chi	marta	 Janubiy	Amerikalik	 iqtisodchi	Teoder	Levitt	 (T.	 Levitt)	 tomonidan	1983-yilda	 “Bozorlarning	global-
lashuvi”	tadqiqotida	bozorlarni	birlashtirish	jarayonini	aks	ettirish	uchun	kiritilgan	deb	ishoniladi	(Harvard	Busi-
ness	Review).	Jahon	 iqtisodiyotining	asosiy	subyektlari	sifatida	davlatlar;	 transmilliy	korporatsiyalar;	xalqaro	
institutlar	 va	 tashkilotlar	 tan	 olingan.	 1985-yilda	 amerikalik	 olim	R.	Robertson	Globalizatsiya	 iborasini	 ilmiy	
muomalaga	kiritib,	bu	tushunchani	“odamlar	ongida	sayyoramizning	torayishi	hamda	dunyoning	yaxlit	tarzda	
anglanishi”ni	aks	ettirib,	dunyoning	birlashuvi	va	kishilar	o‘rtasidagi	o‘zaro	aloqalarning	kuchayishini	ifoda	eta-
digan	jarayon	sifatida	talqin	etadi.

“Dunyo	bir	xillik	tomon	harakat	qilmoqda,	shu	jumladan,	texnologiya	jihatidan.	Yangi	iqtisodiy	voqe’lik	nati-
jasida	standartlashtirilgan	 iste’mol	tovarlari	uchun	global	bozorlar	 ilgari	 tasavvur	qilib	bo‘lmaydigan	darajaga	
yetdi.	Ushbu	yangi	voqelikdan	foydalanadigan	korporatsiyalar	ishlab	chiqarish,	tarqatish,	marketing	va	menej-
mentdagi	ulkan	miqyosdagi	iqtisodlardan	foyda	ko‘radi.	Ushbu	afzalliklarni	arzonroq	narxlarga	aylantirish	orqali	
ular	hali	ham	dunyo	qanday	ishlashi	haqidagi	eski	taxminlar	changalida	yashayotgan	raqobatchilarni	yo‘q	qil-
ishlari	mumkin”1.

Globallashuvni	uzoq	tarixiy	jarayonning	natijasi	deb	hisoblash	mumkin,	uning	asosiy	dvigateli	ilmiy-texnik	
taraqqiyotdir.	Ishlab	chiqarish	va	kapitalni	xalqarolashtirishning	to‘liq	shakli	sifatida	TMKlarning	moliyaviy-iqti-
sodiy	ta’sirining	o‘sishi,	xalqaro	savdoning	rivojlanishi,	davlatlararo	migratsiya	oqimining	kuchayishi	va	xalqaro	
mehnat	bozorini	yaratilishi	globalizatsiya	elementlaridir.

Iqtisodchi	olim	J.	Bxagvati	ta’rifiga	ko‘ra	iqtisodiy	globalizatsiya:	“Iqtisodiy	globallashuv	milliy	 iqtisodiyot- 
larning	tashqi	savdo,	transmilliy	korporatsiyalar	tomonidan	amalga	oshiriladigan	to‘g‘ridan-to‘g‘ri	xorijiy	investit-
siyalar,	qisqa	muddatli	kapital	oqimi,	ishchi	kuchi	va	umuman	aholi	harakati	va	xalqaro	texnologiyalar	almashi-
nuvi	orqali	jahon	tizimiga	integratsiyalashuvini	anglatadi”2. 

Rus	olimi	V.	Melyansevga	ko‘ra:	“Jahon	iqtisodiy	munosabatlarining	globallashuvi-bu	alohida	korxonalarga	
ta’sir	 ko‘rsatadigan	ko‘p	darajali	 hodisa;	 tovar,	moliya	va	valyuta	bozorlari	 va	mehnat	bozorlari;	mintaqaviy,	
milliy	iqtisodiyot.	Bozor	munosabatlari	sharoitida	mikrodaraja	jahon	iqtisodiy	munosabatlari	globallashuvining	
tarkibiy	asosini	tashkil	etadi,	chunki	alohida	korxonalar,	firmalar,	tadbirkorlar	xalqaro	iqtisodiy	munosabatlarning	
belgilovchi	subyektlari	hisoblanadi3.

Ta’kidlash	joizki,	globallashuv	to‘g‘risida	ko‘plab	ilmiy	tadqiqotlar	amalga	oshirilganiga	qaramasdan,	ilmiy	
hamjamiyatda	globallashuv	ta’rifini	shakllantirish,	uning	paydo	bo‘lish	davri,	o‘ziga	xos	xususiyatlari,	insoniyat-
ning	zamonaviy	va	kelajagiga	ta’sir	darajasi	bo‘yicha	munozaralar	hamon	davom	etmoqda	va	qizg‘in	bahs-mu-
nozara	xarakteriga	ega	bo‘lmoqda.

T A D Q I Q O T  M E T O D O L O G I YA S I
Maqolada	jahon	iqtisodiyotining	globallashuv	jarayoni	bo‘yicha	xorijiy	olimlarning	ilmiy	ishlari	tahlil	etildi.	

Tadqiqot	metodologiyasi	sifatida	ilmiy	o‘rganish,	mantiqiy	fikrlash,	analiz	va	sintez	kabi	usullardan	foydalanildi.

T A H L I L  V A  N A T I J A L A R
Bugungi	kunda	turli	davlatlar,	ularning	kompaniyalari	va	fuqarolari	bir-biri	bilan	u	yoki	bu	shaklda	chambar-

chas	bog‘langan.	Nafaqat	davlatning	ichki	va	tashqi	siyosati,	balki	mintaqaviy	va	xalqaro	ishlar	o‘rtasida	ham	
chegaralar	 xiralashmoqda.	Mintaqaviy	 jarayonlarni	 ko‘rib	 chiqishda	mintaqalashtirishga	 aniq	 ta’sir	 ko‘rsata-
digan	va	aksincha,	mintaqaviy	jarayonlar	ta’sir	qiladigan	globallashuv	tushunchasi	muhimdir.

1	 T.	Levitt.	The	Globalization	of	Markets.	https://hbr.org/1983/05/the-globalization-of-markets
2	 Jagdish	Bhagvati.	(2004).	In	Defense	of	Globalization.	Oxford	University	Press.
3	 Мельянцев	В.	А.	Современная	глобализация	и	воздействие	на	экономически	продвинутые	и	развивающиеся	страны//Вестник	

Московского	университета.	Востоковедение.	2018.	№	1.С.	98–119.

“Globallashuv”atamasi	 o‘tgan	asrning	80-yillaridan	 ko‘p	qo‘llaniladigan	 so‘zlardan	biriga	aylandi,	 ammo	
hozirgacha	 u	 to‘g‘risida	 umumiy	 qabul	 qilingan	 ta’rif	mavjud	 emas.	Globallashuv	 turli	 jabhalarda,	 oddiydan	
murakkabgacha	 bosqichda	 belgilanadi,	 uning	 umumiy	 tavsifi	 xalqaro	 tizimdagi	 aktyorlarning	 o‘zaro	 ta’sirini	
kuchayishi	 yagona	 global	 tarmoqning	 shakllanishiga	 olib	 kelishidir.	 Globalizatsiyaning	mohiyatini	 ochishda,	
ayniqsa,	iqtisodiyotdagi	ma’nosini	tavsiflashda	bir	qator	u	bilan	bog‘liq	jarayonlarni	ko‘rib	chiqish	zarur.	Bular	
baynalminallashuv,	institutsional,	tashkiliy	va	boshqalardan	iborat.	

O‘tgan	 asrning	 ikkinchi	 yarmida	 rivojlangan	 tegishli	 ijtimoiy-siyosiy	 sharoitlar:	 sayyorada	 iqtisodiyotda	
yangi	tartib	o‘rnatish	zarurligini	belgilab	bergan	mustamlakachilik	konsepsiyasining	qulashi	va	sovuq	urushning	
tugashi-ikki	ijtimoiy-iqtisodiy	tizim	o‘rtasidagi	qarama-qarshilik	bosqichi	jahon	jamiyatini	birlashtirishga	va	dun-
yoni	ajralmas	tushuncha	sifatida	ko‘rib	chiqishga	imkon	berdi.

1989	yilda	Vashington	konsensusi	qabul	qilindi,	uning	tamoyillari	jahon	iqtisodiyotida	ishlab	chiqarish	omil-
lari	harakatini	to‘liq	liberallashtirish,	xususiylashtirish,	davlat	tomonidan	tartibga	solish	va	mulk	huquqlarini	bir-
lashtirish	 siyosatini	 amalga	oshirishga	qaratilgan.	Ushbu	 tamoyillar,	 aslida,	neoliberal	modelni	 ifodalaydi	 va	
milliy	davlatlarning	iqtisodiy	rivojlanish	vektorini	aniqlashda	ularning	funksiyalari	va	rolini	izchil	yo‘qotishiga	olib	
keladi.

Kapital	milliy	 iqtisodiyotlarni	 jahon	 iqtisodiy	 tizimiga	 bog‘laydigan	 eng	muhim	 omillardan	 biridir.	 O‘tgan	
asrning	70-yillaridan	boshlab	global	moliyaviy	aloqalar	o‘sib	bordi	va	kredit,	tadbirkorlik	hamda	boshqa	kapital	
turlarini	birlashtirgan	kapitalning	xalqaro	migratsiyasi	boshlandi,	ular	yuzlab	milliard	dollarni	tashkil	etib,	yangi	
moliyaviy	bozorlarning	shakllanishiga	olib	keldi,	bu	yerda	katta	miqdordagi	bo‘sh	turgan	moliyaviy	resurslar	foy-
dali	foydalanishni	qidira	boshladi.	Shunday	qilib,	dunyoning	aksariyat	mamlakatlari	iqtisodiyoti	jahon	moliyaviy	
tarmog‘ining	minglab	turli	xil	moliya	institutlarini	o‘z	ichiga	olgan	juda	ko‘p	sonli	aloqalar	bilan	o‘raldi.

Baynalminallashuv	natijasi	bo‘lgan	yana	bir	jarayon	bu	jahon	iqtisodiyotining	transmilliylashuvidir.	Trans-
milliylashtirish	sanoat	firmalari,	banklar,	xizmat	ko‘rsatuvchi	kompaniyalarning	xalqaro	faoliyatini	kengaytirish,	
ularning	alohida	mamlakatlarning	milliy	chegaralaridan	tashqariga	chiqish	jarayoni	hisoblanadi.	Transmilliylasht-
irish	global	biznes	jarayonlarining	institutsional	jihatlariga,	ya’ni	butun	dunyo	bo‘ylab	transmilliy	korporatsiyalar	
(TMK)	va	banklar	 (TNB)	 faoliyatiga	qaratilgan.	TMKlar	hajmi	 jihatidan	ulkan	bo‘lib,	ko‘plab	mamlakatlarning	
milliy	iqtisodiyotlarini	bog‘laydigan	ishlab	chiqarish	va	tarqatish	tuzilmalariga	yetib	boradi.	Jahon	iqtisodiyotida	
jahon	ishlab	chiqarishining	asosiy	nisbatlarini,	jahon	iqtisodiyotining	eng	muhim	tarmoqlarini	rivojlantirishni	bel-
gilaydigan	bir	necha	yuz	yirik	kompaniyalar	ustunlik	qiladi.	Ba’zi	TMKlarning	salohiyati	nafaqat	kichik,	balki	o‘rta	
davlatlarning	ham	qobiliyati	bilan	taqqoslanadi.

Yuqoridagi	 jarayonlarning	ketma-ketligi,	ya’ni	 tashqi	savdoni	erkinlashtirish	davrida	boshqa	mamlakatlar	
bilan	savdo-iqtisodiy	hamkorlik	uchun	milliy	 iqtisodiyotning	ochilishi,	keyingi	xalqarolashtirish	yoki	baynalmi-
nallashtirish	 jarayoni	 ushbu	 o‘zaro	 ta’sir	 amalga	 oshiriladi,	 uning	 asosiy	 o‘tkazgichlari	 TMK	 bo‘lib,	 tovarlar,	
xizmatlar,	kapital,	mehnat	va	bilimlarning	yagona	sayyoraviy	bozorining	shakllanishiga	olib	keladi.	Globallashuv	
xalqarolashtirish	jarayoni	rivojlanishining	natijasidir	va	uning	eng	yuqori	bosqichini	ifodalaydi.

Ko‘pgina	adabiyotlarda	globallashuvni	belgilaydigan	asosiy	shartlar	quyidagicha	guruhlanadi:
1. Ishlab chiqarish (ilmiy, texnik va texnologik):
●	 ishlab	chiqarish	ko‘lamining	sezilarli	o‘sishi;
●	 yangi	texnologik	jarayonlarni	joriy	etilishi;
●	 yangi	avlod	transport	vositalaridan	foydalanish,	aloqa	va	ularni	birlashtirilishi;
●	 ilmiy	va	intellektual	almashinuv	natijasida	bilimlarga	chuqur	kirilishi;
●	 axborotni	qayta	ishlash,	saqlash	va	yangilashdan	foydalanishning	ilg‘or	texnologiyalarining	joriy	etilishi;
2. Tashkiliy:
●	 transmilliy	kompaniyalar	ishlab	chiqarish	va	iqtisodiy	faoliyatning	xalqaro	shakli	sifatida	rivojlanishi;
●	 BMT,	JST,	Jahon	banki,	XVF	va	boshqa	xalqaro	bo‘lgan	tashkilotlar	rolining	o‘sishi;
3. Iqtisodiy:
●	 ayrim	sohalardagi	barcha	mamlakatlar	uchun	yagona	standartlarning	 (texnologiya,	moliya,	standart-

lashtirish	va	ekologiya,	madaniyat	va	ta’lim)	joriy	etilishi;
●	 makroiqtisodiyotda	yagona	mezonlarni	qo‘llash	siyosati	(soliqlar,	monopoliyaga	qarshi	siyosat	va	ban-

dlik	va	boshqalar.);
●	 iqtisodiy	savdoning	turli	shakllarini	liberallashtirilishi	(tovarlar	va	xizmatlar)	va	jahon	savdosi	erkinligini	

ta’minlash	maqsadida	iqtisodiyotni	erkinlashtirishning	boshqa	shakllari;
4. Axborot:
●	 turli	sohalarda	(moliyaviy,	sanoat,	iqtisodiy,	ilmiy-texnik)axborotni	qabul	qilish,	qayta	ishlash	va	uzatish-

ning	tubdan	yangi	tizimlarini	joriy	etilishi;
●	 global	tarmoqlarni	yaratish	uchun	nou-xaulardan	foydalanish	va	moliyaviy	va	tovar	bozorlarini	birlashti-

rilishi;
●	 turli	mamlakatlarda	joylashgan	ishlab	chiqarish,	tijorat,	 ilmiy	va	texnik	jarayonlarni	boshqarishni	mar- 

kazlashtirish.	Kompyuterlashtirish,	plastik	kartalarni	joriy	etish	va	tezkor	moliyaviy	operatsiyalardan	faol	

foydalanish	chegara	va	masofadan	qat’i-nazar	operatsiyalar,	o‘tkazmalar	o‘tkazish	imkonini	beradi;
5. Siyosiy:
●	 G‘arb	va	Sharq	o‘rtasidagi	siyosiy	farqlarni	tekislanishi;
●	 fuqarolar,	 kapital,	 tovarlar	 va	 xizmatlarning	 harakatlanish	 erkinligini	 ta’minlaydigan	 chegaralarni	

bosqichma-bosqich	yo‘q	qilinishi;
6. Madaniy va ijtimoiy:
●	 turli	madaniyat,	hudud,	millat	va	ma’naviy	an’analarga	ega	odamlarning	harakatchanligini	oshishi;
●	 bozor	iqtisodiyoti	va	erkin	savdoni	baholashning	bir	qismi	sifatida	yagona	baholash	tizimidan	foydalani- 

lishi;
●	 eng	ko‘p	ishlatiladigan	aloqa,	o‘rganish	va	madaniyatlararo	muloqot	uchun	yagona	tilni	ajratilishi;
●	 masofaviy	o‘qitish	hamkorligi	va	tajriba	almashish	chegaralarini	yanada	kengaytirish	imkonini	berishi;
●	 “inson	kapitali”ni	ko‘paytirish	ustidan	davlat	nazoratining	zaiflashishi,	mehnat	resurslarini	o‘qitishni	lib-

erallashtirish.
Globallashuvni	 umuman	 olganda,	 yuqoridagilardan	 kelib	 chiqib	 uchta	 guruhga	 ajratib,	 (1)	 iqtisodiy,	 (2)	

madaniy	 (ijtimoiy)	 va	 (3)	 siyosiy	 jihatlarda	 ko‘rish	 mumkin.	 Iqtisodiy	 globallashuv	 milliy	 iqtisodiyotlarning	
global	 iqtisodiyotga	 o‘tishini,	 ya’ni	 ishlab	 chiqarish	 va	 bozorning	 xalqaro	 xarakterga	 ega	 bo‘lishini	 va	moli-
yaviy	 oqimlarning	mamlakatdan	mamlakatga	 oqib	 o‘tishini	 anglatadi.	Axborotni	 cheksiz	 tarqatish	 sharoitida	
madaniy	(ijtimoiy)	globallashuv	millatlar	o‘rtasidagi	madaniy	tafovutlarning	yumshatilishiga,	shaxslar	va	ijtimoiy	
guruhlarning	harakatchanligi	oshishiga	imkon	beradi.	Siyosiy	globallashuvning	ramzi	Birlashgan	Millatlar	tash-
kiloti	(BMT),	Jahon	banki,	Xalqaro	Valyuta	Jamg‘armasi	(XVJ),	Jahon	Savdo	Tashkiloti	(JST)	va	boshqa	shu	
kabi	xalqaro	tashkilotlarning	ahamiyati	ortib	borishida	ifodalanadi.	Globallashuv	davlatlar	va	xalqaro	tizimdagi	
boshqa	nodavlat	subyektlar	o‘rtasidagi	 iqtisodiy	va	siyosiy	munosabatlarni	o‘zgartirdi.	Bir	 tomondan,	global-
lashuv	xalqaro	hamkorlik	uchun	yangi	imkoniyatlar	ochadi,	boshqa	tomondan,	xalqaro	raqobatni	keltirib	chiqa-
radi,	ishtirokchilar	o‘rtasidagi	yaqin	munosabatlar	tufayli	xavfni	(riskni)	oshiradi.	Globallashuvning	asosiy	sharti	
shundan	iboratki,	jamiyatlar	o‘rtasidagi	integratsiya	darajasining	ortib	borishi	ijtimoiy	va	iqtisodiy	o‘zgarishlarning	
aksariyat	turlarida	hal	qiluvchi	rol	o‘ynaydi.

Hech	 bir	mamlakat	 va	 hatto	 eng	 rivojlangan	 davlat	 ham	 ayni	 damda	 iqtisodiy	masalalarni	milliy	 dara-
jada	 tanho	 yecha	 olmaydi.	 Barcha	 davlatlar,	 birinchi	 navbatda	 rivojlanayotgan	mamlakatlar	 globallashuvga	
moslashish	yo‘llarini	topishga	intildilar;	ba’zilari	JSTga	a’zo	bo‘lishni	tanladilar,	boshqalari	yangi	qoidalar	ishlab	
chiqishga,	boshqalari	mintaqaviy	guruh	tuzishga	harakat	qildilar.	Zamonaviy	dunyoda	davlatlar	hamkorligi	ikki	
tomonlama,	submintaqaviy,	mintaqaviy	va	transmintaqaviy	darajada	amalga	oshirilishi	mumkin.	Ular	orasida	
mintaqaviy	 integratsiya	 eng	 keng	 tarqalgan	 va	 samarali	 shakl	 hisoblanadi.	Mintaqaviy	 integratsion	 birlash-
malarning	aksariyati	 iqtisodiy	maqsadlarda	 tashkil	 etilgan.	 Ikki	 tomonlama	yoki	mintaqaviy	 iqtisodiy	 bitimlar	
integratsion	hamkorlikning	asosiy	shakli	bo‘lib,	odatda	turli	xil	milliy	siyosatni	uyg‘unlashtirish	orqali	 iqtisodiy	
integratsiyani	 ta’minlashga	 qaratiladi.	 Iqtisodiy	 integratsiya	 jahon	 iqtisodiyotini	 birlashtirish	 jarayoniga	 to‘liq	
mos	keladi,	 uning	asosini	 tashkil	 etadi	 va	globallashuvning	o‘zi	 xalqarolashtirishning	 yuqori	 bosqichidir,	 uni	
yanada	rivojlantirish,	juda	uzoq	vaqt	davomida	miqdoriy	o‘zgarishlarni	to‘plash	sifatli	sakrash	natijasidir.	Dunyo	
aksariyat	transmilliy	kompaniyalar	uchun	umumiy	bozorga	aylanib	bormoqda	va	bundan	tashqari,	ko‘plab	min- 
taqalar	ularning	faoliyati	uchun	ochiq.

Globallashuvning	ijobiy	ahamiyati	yuqori	bo‘lib	insoniyatning	imkoniyatlari	ko‘p	marotaba	o‘sib	borayotgan-
ligi,	uning	hayotiy	faoliyatini	ko‘p	 jihatlari	 to‘liq	hisobga	olinganligi,	 jahon	iqtisodiyotining	globallashuvi	global	
muammolarni	hal	qilish	uchun	yaxshi	asos	yaratayotganligidir.	

Globallashuvning	ijobiy	foydalari	sifatida	yana	quyidagilarni	ko‘rsatish	mumkin:
1.	 Globallashuv	ixtisoslashuv	va	xalqaro	mehnat	taqsimotining	chuqurlashishiga	olib	keladi.	Bu	holatda	

mablag‘lar	va	resurslar	eng	oqilona	taqsimlanadi,	bu	o‘rtacha	turmush	darajasining	oshishiga	va	mam-
lakat	aholisining	hayot	istiqbollarini	kengayishiga	ta’sir	qiladi;

2.	 Globallashuv	jarayonlarining	muhim	afzalligi	ishlab	chiqarish	miqyosida	xarajatlarning	kamayishi	bo‘lib,	
bu	 umuman	 xarajatlarning	 pasayishiga	 va	 tegishlicha	 narxlarning	 pasayishiga	 hamda	 shu	 sababli	
barqaror	iqtisodiy	o‘sishga	olib	kelishi	mumkin;

3.	 Globallashuvning	afzalliklari,	shuningdek,	barcha	tomonlarni	qoniqtiradigan	o‘zaro	manfaatli	asoslarda	
erkin	savdoning	afzalliklari	bilan	bog‘liq;

4.	 Globallashuv	raqobatning	kuchayishi,	yangi	texnologiyalarni	yanada	takomillashtirish	va	ularni	mam-
lakatlar	 orasida	ommalashtirishni	 rag‘batlantiradi.	Uning	doirasida	 to‘g‘ridan-to‘g‘ri	 investitsiyalarning	
o‘sish	sur’ati	jahon	savdosining	o‘sish	sur’atlaridan	oshib	ketdi,	qaysiki	bu	sanoat	texnologiyalari	tarqa-
lishining	asosiy	omillaridan	biridir.	Globallashuvning	afzalliklari	rivojlangan	xorijiy	mamlakatlarning	ilg‘or	
ilmiy,	texnik,	texnologik	va	malaka	darajasidan	boshqa	mamlakatlarda	tegishli	sohalarda	foydalanish	
natijasida	yuzaga	keladigan	iqtisodiy	foyda	bilan	belgilanadi,	bunday	hollarda	zamonaviy	yechimlarni	
joriy	etish	qisqa	vaqt	ichida	va	ancha	past	narxlarda	amalga	oshiriladi;

5.	 Globallashuv	jarayonlari	xalqaro	raqobatning	kuchayishiga	olib	keladi.	Bu	yerda	gap	alohida	mamlakat	

yoki	korporatsiya	kuchi	ostida	bo‘lmagan	yangi	raqobatbardosh	sohalar	haqidadir.	Ichki	raqobatchilarga	
cheksiz	rivojlangan	tashqi	raqobatchilar	qo‘shiladi.	Jahon	iqtisodiyotidagi	globallashuv	asosan	iste’mol-
chilar	uchun	foydalidir,	chunki	raqobat	ularga	o‘zlari	yoqtirgan	narsani	tanlash	imkoniyatini	beradi	va	
sifatli	mahsulotlar	narxini	pasaytiradi;

6.	 Globallashuv	 dunyo	miqyosida	 ishlab	 chiqarish	 jarayonini	 ratsionalizatsiya	 qilish	 va	 ilg‘or	 texnologi-
yalarni	ommaga	joriy	etish	natijasida,	shuningdek,	dunyo	miqyosida	yangi	texnologiyalarni	doimiy	ra- 
vishda	joriy	etish	foydasiga	raqobatbardosh	bosim	natijasida	mehnat	unumdorligini	oshirishga	yordam	
beradi;

7.	 Globallashuv	davlatlarga	ko‘proq	miqdordagi	moliyaviy	resurslarni	safarbar	qilish	imkoniyatini	beradi,	
chunki	 investorlar	 ko‘payib	 borayotgan	 bozorlarda	 yanada	 kengroq	 moliyaviy	 vositalardan	 foydala-
nadilar;

8.	 Jahon	iqtisodiyotining	globallashuvi	insoniyatning	umumbashariy	global	muammolarini,	asosan	ekologik	
muammolarni	hal	qilish	uchun	jiddiy	asos	yaratadi,	bu	inson	sa’y-harakatlarining	birlashishi	va	mam-
lakatlarning	turli	sohalardagi	harakatlarini	muvofiqlashtirish	bilan	bog‘liq.

Dunyodagi	 globallashuv	 jarayonlarining	 ijobiy	 tomonlari	 bir	 talay	 bo‘lishiga	 qaramasdan,	 unga	 bo‘lgan	
munosabat	turlichadir.	Olimlar,	ziyolilar	va	umuman	mamlakatlar	aholisining	ayrim	guruhlari	o‘rtasida	globali- 
zatsiyaga	nisbatan	salbiy	qarashlar	mavjud.	Asosan	globallashuv	rivojlangan	davlatlar	tomonidan	yaxshi	kutib	
olingan	bir	paytda	rivojlanayotgan	davlatlarda	xavotirlar	kuzatiladi.	Bu	globallashuvning	afzalliklari	assimetrik	
ravishda	 taqsimlanganligi	natijasidir.	Shubhasiz,	globallashuv	 imkoniyatlar	chegaralarini	kengaytiradi,	ammo	
afsuski,	uning	foydalari	butun	dunyo	hamjamiyati	uchun	bir	xil	emas	va	uning	xarajatlari	notekis	taqsimlangan.

Globallashuvning	zamonaviy	jarayonlari	asosan	sanoati	rivojlangan	mamlakatlar	o‘rtasida	sodir	bo‘ladi	va	
ikkinchi	o‘rinda	rivojlanayotgan	mamlakatlarga	ta’sir	qiladi.	Globallashuv	birinchi	guruh	davlatlarining	pozitsi-
yalarini	mustahkamlaydi,	ularga	qo‘shimcha	imtiyozlar	beradi.	Shu	bilan	birga,	zamonaviy	xalqaro	mehnat	taq-
simoti	sharoitida	globallashuv	 jarayonlarining	kengayishi	globallashuv	subyektlariga	emas,	balki	obyektlarga	
aylanib	borayotgan	kam	rivojlangan	mamlakatlarning	hozirgi	o‘rnini	to‘xtatish	bilan	tahdid	qilmoqda.

Globallashuvning	alohida	davlatlar	 iqtisodiyotiga	ijobiy	ta’siri	darajasi	ushbu	davlatlarning	jahon	iqtisodi-
yotidagi	 o‘rniga	 bog‘liq.	Globallashuv	 jarayonida	 boyliklarning	 teng	 taqsimlanmaganligi	mintaqaviy	 va	milliy	
darajada	turli	mojarolar	xavfini	tug‘diradi.	Tez	rivojlanayotgan	mamlakatlar	boy	mamlakatlar	ro‘yxatiga	kiritilgani	
holda	kambag‘al	davlatlar	ularning	ortidan	ancha	orqaga	tushib	boradi.	Globallashuv	afzalliklarining	assimetrik	
taqsimlanishini	hisobga	olgan	holda,	ma’lum	bir	mamlakatda	globallashuvning	salbiy	oqibatlari	asosan	ushbu	
davlatning	 jahon	 iqtisodiyotidagi	 o‘rniga	 bog‘liq	 bo‘ladi.	 Jahon	 globallashuvi	 sharoitida	 ushbu	 jarayon	 bilan	
bog‘liq	bo‘lgan	markazdan	qochuvchi	kuchlarning	salbiy	ta’sirini	namoyon	etishi	mumkin,	bu	mamlakat	ichidagi	
an’anaviy	munosabatlarning	uzilishi,	kam	yoki	raqobatbardosh	bo‘lmagan	tarmoqlarning	tanazzulga	uchrashi,	
o‘tkir	 ijtimoiy	muammolarning	kuchayishi	mumkin.	Globallashuvning	og‘riqli	oqibatlarini	 jahondagi	past	 rivoj- 
langan	mamlakatlar	boshidan	kechirishi	mumkin.	Ushbu	mamlakatlarning	aksariyati	xalqarolashtirishda	xom	
ashyo	yetkazib	beruvchilar	va	ko‘p	mehnat	 talab	qiladigan	mahsulotlar	 ishlab	chiqaruvchilar	sifatida	 ishtirok	
etib,	ular	rivojlangan	kuchlarga	har	tomonlama	bog‘liq	va	past	daromadlarga	ega,	shuningdek,	jahon	bozorlari	
kon’yunkturasiga	bog‘liq.

Globallashuvning	salbiy	oqibatlari	quyidagilarda	namoyon	bo‘ladi:
●	 past	malakali	ishchilarning	turmush	darajasini	pasayishi;
●	 rivojlangan	mamlakatlar	bozorlarida	ishsizlikning	o‘sishi;
Ushbu	tahdid	mehnat	harakatchanligi	bilan	bog‘liqdir.	Global	xarakterga	ega	bo‘lgan	ommaviy	migratsiya	

dunyodagi	 ijtimoiy-iqtisodiy	 vaziyatni	 keskinlashtirishning	 muhim	 manbayiga	 aylanmoqda.	 Barqarorsizlanti-
ruvchi	 omillar	 bandlikning	 yangi	 shakllari	 va	mamlakatlar	mehnat	 bozorining	 globallashuvi	 bo‘lishi	mumkin.	
Tashqaridan	nisbatan	arzon	ishchi	kuchi	oqimi	rivojlangan	davlatlarning	mehnat	bozorida	raqobatni	kuchaytira	
boshladi,	bu	esa	millatlararo	munosabatlarning	murakkablashishiga	va	ushbu	mamlakatlarda	millatchilikning	
keskinlashishiga	olib	keldi.	Mehnatning	erkin	harakatlanishini	salbiy	oqibatlari	uzoq	vaqtdan	beri	potensial	xavf	
sifatida	tan	olingan	va	hozirda	ko‘plab	mamlakatlarda	bu	real	voqe’lik	sifatida	tan	olingan.	Shu	sababli	deyarli	
barcha	mamlakatlar	 ishchilarning	erkin	 harakatlanishi	 ustidan	nazoratning	muayyan	 shakllarini	 joriy	 qildilar.	
Ammo	shuni	ta’kidlash	kerakki,	tayyor	va	malakali	ishchi	kuchi	eng	katta	harakatchanlik	bilan	ajralib	turadi	va	
kerakli	bozor	joyini	tezda	topish	qobiliyatiga	ega	bo‘ladi.	Globallashuv	jarayoni	sharoitida	aksariyat	mamlakatlar	
bilimdon	mutaxassislar	va	yuqori	malakali	ishchilarni	ularga	viza	berish	va	o‘z	bozorida	ishlashga	ruxsat	berish	
orqali	jalb	qilishga	harakat	qilishadi.	Mamlakatlararo	mehnat	oqimining	paydo	bo‘lishi	unumdorlikning	o‘sishiga	
erishishga	imkon	beradi,	chunki	butun	dunyo	bo‘ylab	ishchilarni	taqsimlashda	eng	maqbul	yo‘l	topiladi.

●	 haddan	tashqari	sanoatlashtirishning	global	iqlimga	salbiy	ta’siri;
●	 boy	va	kambag‘al	mamlakatlar	o‘rtasidagi	tafovutning,	shuningdek,	aholi	toifalari	orasida	daromadlar	

bo‘yicha	tafovutlarning	katta	bo‘lishi;
●	 alohida	mamlakatlarning	makroiqtisodiy	siyosati	monopollashgan	TMKlarga	bevosita	bog‘liq	bo‘lishi.	

Birinchi	o‘ringa	chiqqan	transmilliy	kompaniyalar	o‘z	manfaatlarini	davlatdan	ustun	qo‘yadilar,	buning	
natijasida	milliy	hukumatlarning	roli	zaiflashadi.	Boshqaruv	funksiyalarining	bir	qismi	turli	 tashkilot	va	
uyushmalarga	o‘tadi;

●	 rivojlangan	mamlakatlardan	texnologik	rivojlanish	jihatidan	ortda	qolishning	chuqurlashuvi;
●	 jamiyatda	 tabaqalanishning	 o‘sishi	 va	 uning	 konsolidatsiyasi,	 ijtimoiy	 guruhlarning	 parchalanishini	

boshlanishi,	odamlar	o‘rtasidagi	an’anaviy	aloqalarning	uzilishini	boshlanishi,	shuningdek,	ma’lum	bir	
jamoaga	mansub	odamlarning,	ma’lum	bir	professional	yoki	etnik	guruhga	mansublik	hissining	yo‘qol-
ishi;

●	 globallashuvdan	foyda	va	imtiyozlarning	notekis	taqsimlanishi	nafaqat	mamlakatlar	bo‘ylab,	balki	alo-
hida	 tarmoqlar	 sharoitida	ham	kuzatiladi.	Tashqi	 savdo	 va	eksport	 bilan	bog‘liq	 tarmoqlardan	 foyda	
ko‘radigan	tarmoqlar	globallashuv	jarayonlaridan	sezilarli	darajada	yutqazadigan,	bozor	ochiqligi	osh-
gani	sababli	raqobatdosh	ustunliklarini	yo‘qotadigan	bir	qator	tarmoqlarga	nisbatan	ko‘proq	kapital	va	
yuqori	malakali	ishchi	kuchini	oladi;

●	 iqtisodiy	qaramlikning	kuchayishi	va	tashqi	qarzlar	bilan	muammoli	vaziyatning	vujudga	kelishi.
Shuningdek,	globallashuvning	salbiy	oqibatlaridan	biri	bu	milliy	iqtisodiyotlarning	global	darajadagi	o‘zaro	

bog‘liqligi	tufayli	global	beqarorlikdir.	Natijada,	bir	mamlakatdagi	mahalliy	iqtisodiy	tebranishlar	yoki	inqirozlar	
ham	mintaqaviy,	ham	global	oqibatlarga	olib	kelishi	mumkin.

X U L O S A  V A  T A K L I F L A R
Iqtisodiy	globallashuv	bevosita	 jahon	 iqtisodiyotida	yuz	bergan	baynalminallashuv,	xalqaro	mehnat	 taq-

simoti	 va	 ixtisoslashuvning	 chuqurlashuvi,	 shuningdek,	 xalqaro	 iqtisodiy	 integratsiyaning	 rivojlanishi	 bilan	
bog‘liq	holda	yuz	berdi.

Iqtisodiy	globallashuv	dunyo	mamlakatlariga	va	ayniqsa,	rivojlanayotgan,	o‘tish	davridagi	mamlakatlarga,	
iqtisodiyoti	 qoloq	davlatlarga	o‘zining	 ijobiy	 ta’sirini	 ko‘rsatdi.	Buning	natijasida	ushbu	davlatlarning	 iqtisodi-
yoti	birmuncha	yangilandi,	ya’ni	modernizatsiyalashtirildi.	Ayni	bir	paytda	iqtisodiy	globallashuv	ayrim	hollarda	
dunyo	mamlakatlari	o‘rtasida	iqtisodiy	jihatdan	tabaqalashuv	darajasini	oshirishga	olib	keldi.

Hozirgi	kunda	O‘zbekiston	Respublikasi	tashqi	iqtisodiy	faoliyatini	tobora	kengaytirib,	jahon	hamjamiyatiga	
integratsiyalashuvini	chuqurlashtirmoqda.	Globalizatsiya	sharoitida	milliy	 iqtisodiyotimizni	rivojlantirish	uchun	
biz	iqtisodiy	globallashuv	imkoniyatlaridan	samarali	foydalanishimiz	zarur	hisoblanadi.	Ushbu	jarayonda	birin- 
chi	navbatda	milliy	manfaatlar	ustunligi	tamoyiliga	qat’iy	rioya	etilishi	talab	qilinadi.

